
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 24/2009 – Woensdag 15 Julie 2009 – ngkn@iway.na
Staak asb versending van Feldmuis

Sinodale Kantoor in die mark TC "Sinodale Kantoor in die mark" \f C \l "1" 
Erf 6341 waarop die Sinodale Kantoor in Feldstraat gebou is, is in die mark. Só het die Diensgroep vir Administrasie (DGA) verlede week besluit. Gegrond op ’n waardering van die perseel, is die prys op N$20 miljoen gestel. Hierdie ietwat ingrypende besluit is deel van ’n groter herskikking van bates van die sinode.

Die domino-blokkies het begin val deur die struktuur van Huis Maerua wat sodanig deur fondasie-probleme geteister word, dat die huidige gebou nie ekonomies herstelbaar is nie. Dit wil voorkom of daar aanvanklik nie genoegsaam huiswerk gedoen is oor die grondformasie toe die geboue opgerig is nie. Nou blyk dit dat die geboue op ’n ou opvulling gebou is. Die fondasies wat gegooi is, het dit nie in aanmerking geneem nie.


Aanvanklik was die plan om die deel van Erf 6341 waarop Huis Maerua gebou is, af te verkoop. Vanweë die gesogte ligging daarvan, sou dit moontlik wees om met die opbrengs hiervan ’n ander erf te bekom en ’n nuwe Kinderhuis-struktuur op te rig. 

Die finansiële kundiges in die DGA het egter daarop gewys dat dit dalk ’n dom skuif mag wees. Terwyl die huidige Sinodale Kantoor heeltemal te groot is vir die sinodale administrasie se behoefte, sal dit beter wees om die hele erf 6341 te vervreem. Meer doelmatige akkommodasie kan dan vir die sinode se administratiewe behoeftes ingerig word terwyl die hervestiging van Huis Maerua in dieselfde asem aandag kan kry.

Vroeër het die DGA reeds bevind dat dit haalbaar sal wees om die sinodale administrasie te hervestig in ongebruikte ruimte by Schanzen-Oord. Geen nuwe strukture hoef van die grond af opgerig te word nie.
Daar is reeds ’n baie ernstige koper vir die perseel. Die DGA sal na verwagting binne die volgende 14 dae die nodige ooreenkomste vir die transaksie beklink. Dit val volgens sy Regelement binne die bevoegdheid van die DGA om sodanige transaksies aan te gaan. 
Na inhoud
Luister-sinode wag op afgevaardigdes TC "Luister-sinode wag op afgevaardigdes" \f C \l "1" 
Die groot werk van die 15de vergadering van die Namibiese Sinode gaan wees om te luister. Ons staan immers midde in die Luisterseisoen in die NG Kerk!

“Daar gaan geen dik verslae wees om deur te werk nie,” het Clem hierdie week vir die dominees vertel by die predikante-konferensie. “Julle gaan hoogstens ’n korterige storie-verslag kry wat die storie vertel soos dit verloop het sedert die 2006-sinode,” het hy gesê. 

Die afgevaardigdes sal eerder gevra word om geloofsonderskeidend te luister na verskillende stemme om daaruit God se wil vir die volgende paar jaar te probeer hoor.

Op Saterdag 8 Augustus skop die vergadering af met ’n luister na die Woord en die Teologie oor “Gestuur-wees in die wêreld”. Prof Nelus Niemandt en dr Stephan de Beer, albei van Pretoria, sal die inleiers wees.
Die Saterdagaand word sinodegangers blootgestel aan stemme uit die Namibiese gemeenskap. Vier prominente nasionale leiers sal hulle harte oopmaak oor hul belewenis van die kerk. Hulle is mnr Andimba Toivo ya Yoivo, Minister Mbumba (Onderwys), Minister !Naruseb (Lands and Resettlement) en Me Inge Zaanwani van NAMDEB.

Sondagoggend 9 Augustus gaan die sinode by die Familie kuier wanneer afgevaardigdes die erediens by die Khomasdal-gemeente van die VGK gaan bywoon. Daardie namiddag word ’n nabetragting-sessie beplan waartydens ’n integrasie en verwerking van al die “stemme” wat gehoor is, gefasiliteer word. Die dag word afgesluit met ’n nagmaalsdiens gelei deur Biskop Zephania Kameeta van die ELCRN.

Die laaste sessie van die vergadering Maandagoggend sal gewy word daaraan om na stories van hoop vanuit gemeentes te luister. Daarmee hoop die Moderatuur om energie op te werk wat afgevaardigdes lus sal maak om dít wat die Here vir hulle tydens die sinode gesê het, prakties te gaan doen.

Al die sittings sal oop wees vir lidmate. Ter wille van logistiek sal gemeentes egter versoek word om ’n aanduiding te gee van hoeveel mense by watter sessies verwag kan word. Briewe in hierdie verband sal binne die volgende week in die onderskeie kerkkantore beland.
Na inhoud
Life@Christ.music soek mee-makers TC "Life@Christ.music soek mee-makers" \f C \l "1" 
· Christa Louw, Musiekkoördineerder van Windhoek-Oos gemeente - oosmusiek@africaonline.com.na
Life@Christ.music glo dat ware lewe net by Christus is.  Daarom is diegroep se visie om God se liefde, soos ons dit ken in Jesus Christus, te deel met ander deur musiek en  sang. Só besoek hulle op gereelde basis verskeie laerskole in Windhoek.
Die groep bestaan uit ‘n leier (op dié stadium een van Windhoek-Oos se dominees), voorsangers, klawerbord, baskitaar, kitaar, perkussie, ‘n Afrikatrom en ‘n persoon wat die transparante hanteer.  Soms vra ons sommer van die skoolkinders om ook voor te help wys.
Almal in die groep het ander werke (van onderwysers tot sakemanne) en hulle tref spesiale reëlings om Maandae en Vrydae van 06h50 tot 8h00 beskikbaar te wees. 
Soms gebeur dit dat iemand nie kan speel of sing nie. Dan is dit ‘n rondvallery om plaasvervangers te kry. Om 'n kuiergeleentheid af te stel, is nie ‘n opsie nie. Hulle reël al in die vorige termyn by die verskillende skole en het 'n vaste program vir elke termyn. 
Hoe groter die groep is, hoe makliker kan hulle by meer skole uitkom. Dit sal wonderlik wees as daar selfs meer as een groep kan wees wat uitgaan. Hiervoor is natuurlik meer leiers ook nodig. 
As daar iemand is wat voel die Here roep hul hiervoor, kontak vir Christa Louw by 061-234885, 081 271 7038,  oosmusiek@africaonline.com.na. Dit sal goed wees as belangstellendes eers net saam met die span gaan en self beleef waaroor dit gaan.

Na inhoud
Tehuise vir ouer persone vra kerklike sambreel met maksimum desentralisasie TC "Tehuise vir ouer persone vra kerklike sambreel met maksimum desentralisasie" \f C \l "1" 
Ons is kerklike inrigtings en is trots daarop. Moet dit asseblief nie van ons wegneem nie. Maar gee asseblief aan ons defnitiewe bevoegdhede deur duidelike desentralisasie. Dít is die uitkoms van ’n indringende werkwinkel oor die bestuur van Bejaarde-tehuise wat verlede week in Windhoek gehou is.

Elkeen van die drie kerklike tehuise gaan voortaan ’n duideliker omskrywing as regpersoon hê deur ’n deeglik geformuleerde konstitusie. Aanvullend hiertoe sal die sinode se verhouding tot elke inrigting deur ’n duidelik omskrewe ooreenkoms gereël word. Aangesien al die eiendomme in naam van die sinode geregistreer is, sal die sinode ook ’n duidelike skriftelike ooreenkoms oor die eiendomme met elke inrigting aangaan.

Hoewel die Moderamen later vanjaar nog formeel hierdie werkwyse moet goedkeur, verteenwoordig dit geen ingrypende veranderinge nie. In werklikheid is dit bloot ’n kwessie van om aan die status quo ook skriftelike neerslag te gee.


Die werkwinkel is bygewoon deur verteenwoordigers van al drie inrigtings se Beheerliggame sowel as lede van die sinode se Diensgroep vir Diens en Getuienis. Mnr Louis de Kock, Direkteur van die SKDB-Maatskappy van die Noordelike Sinode van die NG Kerk, het die geleentheid gefasiliteer.
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World 
Noord Korea Die land in die noordelike deel  - ongeveer 122,762 vk. km - beslaan omtrent 55% van die Koreaanse skiereiland. Bevolking 44,51 miljoen (2000). Onder Japanese beheer 1910-45. Na WOII is die skiereiland op aandrang van Stalin in twee gedeel en 'n kommunistiese regime is in 1948 ingestel. Noord Korea val die Suide in 1950 in en die oorlog duur voort tot 1953. 'n Groot Noord Koreaanse weermag wat op die grens met die suide gekonsentreer is, dreig gedurig met 'n moontlike inval. Die gefortifiseerde grens tussen noord en suid is die mees ondeurdringbare in die wêreld. Een van die mees onderdrukkende regimes in die wêreld en is toegewy aan die uitbou van hul weergawe van Stalinistiese ideologie. Hoop op hereniging van die twee Koreas eb en vloei deurgans. Na die beraad van 2000 was verwagtinge hoog, maar op die oomblik is dit weer op 'n laagtepunt. Pyongyang het vroeg in 2009 'n vloot gevegsvaartuie in Suid Koreaanse waters ontplooi, later in die jaar het hulle 'n toetsmissiel in 'n mislukte toets gelanseer. Hul pogings om kernwapenkapasiteit te bekom is weer in hoogste versnelling ten spyte van internasionale druk en sanksies. Swaar industriele ontwikkeling is aangemoedig maar tans is die gesentraliseerde sosialistiese ekonomie in vryval a g v die koste van bewapening, koste van die pogings om 'n kernkrag moondheid te word, en is verder versnel a g v die staking van hulp uit Sjina en die voormalige USSR. Die gesentarliseerde ekonomiese beleid wat ontplooi is deur 'n reeks gesentraliseerde planne sedert 1954 het misluk, landbou geknou en hongersnood in die hand gewerk. Verder het dit geweldige negatiewe impak op die omgewing en duur die soort "ontwikkeling" steeds voort. Die lewensfilosofie is deels gebaseer op Confuciaanse gedagtes en in 'n mindere mate Boedisme. Roomskatolieke en Protestantse sendelinge het in die 18e en die 19e eeue aangekom, beide Sunch'on en P'yongyang was toe belangrike sentra van die Christendom. Die Japanese okkupasie Christene onderdruk en teen die einde van WO II was daar geen sendelinge meer aanwesig nie. Die kommunistiese regering het aanhoudend die konstitusionele vryheid van geloof herbevestig maar nooit toegepas nie. Die realiteit is dat kerke en Boedistiese temples sedert die oorlog verwoes, gekonfiskeer en omskep is vir ander doeleindes. Godsdienstige aktiwiteite is onder streng beheer. Geopende Deure rapporteer dat Noord Koreaanse gelowiges meer vervolging in die gesig staar sedert 2007 as ooit tevore en dat dit voortduur. 1.69% Christen.

Bid vir: 1. Vryheid van godsdiens as toegepaste beleid. Vir gelowiges wat vervolg word; dat hulle bewaar sal word, dat hulle nie sal opgee nie, dat hulle geleenthede sal kry om te getuig en van vervolging daarvoor beskerm sal word. Eens die setel van die Koreaanse Herlwing is dit nou die setel van 'n sukkelende ondergrondse kerk. Bid vir die fisiese en psigiese veiligheid van die gelowiges. 2 Die leier van Noord Korea het sy ontslape vader Kim Il Sung vergoddelik deur propaganda, die oprig van standbeelde en wat deur die regering afgedwing word. Bid dat die Heilige Gees hom sal oortuig en dat hy en sy volgelinge se afgodediens sal ophou en dat hulle die ware God sal ontdek. 3 Meeste Koreane het nog nooit die naam van Jesus gehoor nie. Kennis van God is op bykans uitgewis en op Orwelliaanse manier onderdruk, versterk deur 'n aandrang op konformering tot die staatsgesanksioneerde denk-en lewenswyse van almal en 'n totale isolering van buitelandse invloede. Tog is mense ontgogeld deur die mislukte ekonomie - bid dat die God-gegewe gaping gevul mag word deur kennis van die lewende God. 4 Bykans 3 miljoen het in die 1994-2000 hongersnood omgekom terwyl die regering kos opgepot het vir eie gebruik en alle hulplewering geweier het. Die situasie duur voort en word verder vererger deur vloede wat deur ontbossing veroorsaak word, waarin die oeste weggespoel raak. Bid dat hulp toegelaat word en dat dit die armes sal bereik; bid om wysheid in die hantering van die krises vir buitelandse hulporganisasies wat daar werk. 5 Maniere waarop getuienis gelewer word: a) Radio. Talle Suid Koreaanse Christen uitsendings, asook TWR-Guam en FEBC-Suid Korea (19 programme) reik uit na Noord Korea, maar meeste radios word deur die regering vooraf ingestel op golflengtes wat die uitsendings uitsny. b) Koreaanse Christene uit Sjina en elders wat toegelaat word om besoeke te bring en geleenthede tot getuienislewering kry. c) 'n Groep buitelandse hulporganisasies het vergunning gekry om 'n onafhanklike kerk te vestig in die gebiede waar hulle landbou ontwikkelingsprogramme doen.  

6 Meer as 100,000 North Koreane het na Sjina gevlug waar ongeveer 200,000 etniese Koreaanse Christene in die Sjinese provinsies woon wat grens aan Noord Korea. Hulle gee skuiling aan vlugtelinge en bring die evangelie aan hulle, maar loop gevaar om swaar bestraf te word as die Sjinese owerhede hulle sou betrap. Koreane wat teruggestuur word, word feitlik altyd terreggestel, tog is daar talle Noord Koreane wat tot bekering kom het en kies om terug te gaan as sendelinge. Bid dat die Here sal bewaar en dat Hy hulle guns sal gee sodat die oes Hom sal verheerlik!  
Na inhoud
Sondag Onder die Kameelboom TC "Sondag Onder die Kameelboom" \f C \l "1"  
Ons blyplek behoort aan die Here! Ja, die Kameelboom wys ‘n “groen”-kant wanneer die ekologie in sy skaduwee bepraat word. Die “Groenes” het nie kopiereg op die natuur en haar behoud nie. Dis deel van gelowiges se lewe voor die Here om daaroor besorg te wees! Onder die Kameelboom is ’n radio-inisiatief van die NGKN en saai Sondae om 12:00 op Kanaal 7 uit. 
Na inhoud 
Giggel TC "Giggel" \f C \l "1" 

· Dankie, Anel.
Na inhoud
Met Feldstraat-liefde
Die Feldmuis
Kuier ook op ons webblad 

